Бо қарори Ҳукумати 
Ҷумҳурии Тоҷикистон 
аз 31 декабри соли 2018, № 621
тасдиқ шудааст

НИЗОМНОМАИ МАҚОМОТИ МАҲАЛЛИИ ИДОРАКУНИИ ҲАРБӢ
1. МУҚАРРАРОТИ УМУМӢ

1. Низомномаи мақомоти маҳаллии идоракунии ҳарбӣ (минбаъд Низомнома) бо мақсади татбиқи моддаи 9 Қонуни Ҷумҳурии Тоҷикистон "Дар бораи мудофиа" таҳия гардида, принсипҳои асосии ташкил намудани низоми мақомоти маҳаллии идоракунии ҳарбии Ҷумҳурии Тоҷикистон, тобеият, мансабҳо, уҳдадориҳо, ҳисоботдиҳӣ, таъминот, инчунин тартиби ҳамкориҳои онҳо бо мақомоти иҷроияи маҳаллии ҳокимияти давлатӣ ва мақомоти худидоракунии шаҳрак ва деҳотро муайян менамояд.

2. Дар Низомномаи мазкур мафҳумҳои асосии зерин  истифода мешаванд:

- мақомоти маҳаллии идоракунии ҳарбӣ - комиссариатҳои ҳарбии Вилояти Мухтори Кӯҳистони Бадахшон, вилоятҳои Хатлон, Суғд, шаҳри Душанбе, шаҳру ноҳияҳои тобеи ҷумҳурӣ, комиссариатҳои ҳарбии минтақавӣ, шаҳрӣ ва ноҳиявии аз ҷониби Вазорати мудофиаи Ҷумҳурии Тоҷикистон мутобиқи тақсимоти мавҷудбудаи маъмурию ҳудудии Ҷумҳурии Тоҷикистон таъсисдода мебошад;
- дастгоҳи тақвиятдиҳандаи фаъолияти комиссариати ҳарбӣ - шумораи зарурии шаҳрвандоне, ки ба корҳои хабардоркунӣ, даъват ва фиристонидани захираҳои сафарбарӣ ба Қувваҳои Мусаллаҳи Ҷумҳурии Тоҷикистон, қӯшунҳо ва сохторҳои дигари ҳарбӣ дар комиссариатҳои харбӣ ҷалб шудаанд;

- пойгоҳи гузаронидани сафарбарии комиссариати ҳарбӣ - нуқтаҳои идоракунӣ, қитъаҳои (ситодҳои) огоҳсозӣ, нуқтаҳои ҷамъшавӣ ва интиқоли захираҳои сафарбарӣ, нуқтаҳои таъминоти сӯзишворӣ ва равғанҳои молиданӣ, нуқтаҳои гармкунӣ ва озуқаи ҳайати шахсӣ, ки бо воситаҳои зарурии идоракунӣ, алоқа ва огоҳкунӣ, нақлиёт, молу мулк ва таҷҳизот таъмин мебошанд.

3. Вазорати мудофиаи Ҷумҳурии Тоҷикистон дар доираи шумораи воҳидҳои кории муқарраргардида дар Қувваҳои Мусаллаҳи Ҷумҳурии Тоҷикистон комиссариатҳои ҳарбии зеринро таъсис медиҳад:

- комиссариати  ҳарбии  Вилояти  Мухтори  Кӯҳистони Бадахшон, комиссариатҳои ҳарбии вилоятӣ, комиссариатҳои ҳарбии шаҳри Душанбе ва шаҳру ноҳияҳои тобеи ҷумҳурӣ;

- комиссариатҳои ҳарбии минтақавӣ, шаҳрӣ ва ноҳиявӣ.
4. Дар ҳолатҳои зарурӣ дар минтақаҳои Ҷумҳурии Тоҷикистон бо мақсади идоракунии якчанд воҳиди маъмурию ҳудудӣ комиссариатҳои ҳарбии минтақавӣ таъсис дода мешаванд.

 
5. Дар асоси захираи шаҳрвандони дар қайди ҳарбӣ қарордошта ба комиссариатҳои ҳарбии вилоятӣ, минтақавӣ, шаҳрӣ ва ноҳиявӣ дараҷаҳои зерин муқаррар карда мешаванд:

	Р/т
	Комиссариатҳои ҳарбӣ
	Шумораи шаҳрвандоне, ки дар қайди ҳарбии комиссариатҳои ҳарбӣ қарор доранд (нафар)
	Дараҷаҳои комиссариатҳои ҳарбӣ
1 2 3 4 5

	1.
	Комиссариатҳои ҳарбии вилоятӣ, шаҳри Душанбе ва шаҳру ноҳияҳои тобеи ҷумҳурӣ
	- 300 001 ва зиёда аз он 
- аз 200 001 то 300 000 
- аз 001 то 200 000 
- аз 40 001 то 100 000 
                 - то 40 000
	1
2

3

4

5

	2.
	Комиссариатҳои ҳарбии шаҳрӣ (минтақавӣ), ноҳиявӣ (ба ғайр аз комиссариатҳои ҳарбии ноҳиявии шаҳри Душанбе)
	- 45 001 ва зиёда аз он 
- аз 32 001 то 45 000 
- аз18 001 то 32 000 
- аз 9 001 то 18 000 
              - то 9 000
	1

2
3

4

5

	3.
	Комиссариатҳои ҳарбии шаҳрӣ ва ноҳиявии шаҳри Душанбе
	- 32 001 ва зиёда аз он 
- аз 25 001 то 32 000 
- аз 18 001 то 25 000 
- аз 9 001 то 18 000 
               - то 9 000
	1

2 
3 
4 
5


6. Комиссариатҳои ҳарбӣ дар фаъолияти худ Конститутсияи Ҷумҳурии Тоҷикистон,   қонунҳои   конститутсионӣ,   қонунҳо,   фармону   амрҳои Президенти Ҷумҳурии Тоҷикистон, қарорҳо ва фармоишҳои Ҳукумати Ҷумҳурии Тоҷикистон, Низомномаи мазкур, санадҳои меъёрии ҳуқуқии Вазорати мудофиаи Ҷумҳурии Тоҷикистон, Ситоди генералии Қувваҳои Мусаллаҳро ба роҳбарӣ мегиранд.

7. Комиссариатҳои ҳарбӣ якҷо бо мақомоти маҳаллии ҳокимияти давлатӣ ва мақомоти худидоракунии шаҳрак ва деҳот бо мақсади ҳифзи сохти конститутсионӣ ва мудофиаи Ҷумҳурии Тоҷикистон   масъалаҳои омода намудани захираҳои сафарбарӣ, аз ҷумла шаҳрвандони дар эҳтиёт қарордошта ва нақлиёти хоҷагии халқро барои эҳтиёҷоти Қувваҳои Мусаллахи Ҷумҳурии Тоҷикистон, қӯшунҳо ва воҳидҳои дигари ҳарбӣ  
баррасӣ менамоянд.

8. Ташкили фаъолияти комиссариатҳои ҳарбиро Ситоди генералии Қувваҳои Мусаллаҳ ба воситаи раёсати ташкил ва сафарбарии Ситоди генералии Қувваҳои Мусаллаҳ амалӣ менамояд.

9. Сардори Ситоди генералии Қувваҳои Мусаллаҳ - муовини якуми вазири мудофиаи Ҷумҳурии Тоҷикистон роҳбари бевоситаи ҳайати шахсии комиссариатҳои ҳарбӣ буда, тибқи қонунгузории Ҷумҳурии Тоҷикистон, Низомномаи   мазкур   ва  санадҳои  дигари   меъёрии  дохилиидоравии Вазорати мудофиа ва Ситоди генералии Қувваҳои Мусаллаҳи Ҷумҳурии Тоҷикистон мансабҳои комиссариатҳои ҳарбиро муайян менамояд.

10. Комиссарони ҳарбӣ ва хизматчиёни дигари ҳарбӣ ва давлатии маъмурии комиссариатҳои ҳарбӣ мувофиқи бастҳои корие, ки аз ҷониби вазири мудофиаи Ҷумҳурии Тоҷикистон тасдиқ шудааст, ба мансабҳо
таъин карда мешаванд.

11. Пуррагардонии  мансабҳои  корӣ  бо  хизматчиёни  ҳарбӣ  ва хизматчиёни давлатии маъмурӣ дар комиссариатҳои ҳарбӣ мутобиқи сохторҳои ташкилию воҳидҳои онҳо, ки вазири мудофиаи Ҷумҳурии
Тоҷикистон тасдиқ намудааст, амалӣ мегардад.

12. Интихоб, ба мансабҳо таъин ва озод намудани хизматчиёни ҳарбӣ дар комиссариатҳои ҳарбӣ тибқи Низомномаи тартиби адои хизмати ҳарбӣ амалӣ мегардад. Пешниҳоди номзадии хизматчиёни ҳарбӣ барои таъин ба мансабҳои роҳбарикунанда дар комиссариатҳои ҳарбӣ бо аъзои ҳайати мушовараи Вазорати мудофиаи Ҷумҳурии Тоҷикистон мувофиқа карда мешавад.

13. Ба мансаби комиссарони ҳарбии Вилояти Мухтори Кӯҳистони Бадахшон, вилоятҳо, шаҳри Душанбе, комиссари ҳарбии шаҳру ноҳияҳои тобеи ҷумҳурӣ, муовинони онҳо, сардорони шуъбаҳои комиссариатҳои ҳарбии   Вилояти   Мухтори   Кӯҳистони   Бадахшон,   вилоятҳо,   шаҳри Душанбе,   комиссариати   ҳарбии   шаҳру   ноҳияҳои   тобеи   ҷумҳурӣ, комиссарони   ҳарбии   шаҳру   ноҳияҳо   афсарони   ботаҷрибаи   дорои таҳсилоти олии ҳарбӣ таъин карда мешаванд.

Ба мансабҳои дигари комиссариатҳои ҳарбӣ афсарони дорои таҳсилоти олии ҳарбӣ, хатмкардагони муассисаҳои таҳсилоти олии касбии давлатӣ, ки барномаи тайёрии афсарони эҳтиётиро дар кафедраҳои ҳарбии ин муассисаҳо ба итмом расондаанд, инчунин хатмкардагони муассисаҳои таҳсилоти олии касбии давлатӣ бо ихтисоси ҳуқуқшиносӣ таъин карда мешаванд.

14. Комиссариатҳои ҳарбӣ мақомоти иҷроияи маҳаллии ҳокимияти давлатӣ ва   мақомоти худидоракунии   шаҳрак ва деҳотро вобаста ба ҳайати дастгоҳи тақвиятдиҳандаи фаъолияти комиссариатҳои  ҳарбӣ, духтурон - мутахассисон, ҳайати кормандони миёнаи тиб ва техникӣ, воситаҳои алоқа, нақлиёт ва воситаҳои  дигари моддӣ, ки барои иҷрои мансабҳо  ва масъалаҳои дигари ба зиммаи комиссариатҳои ҳарбӣ
гузошташуда ҷалб карда шудаанд, хабардор менамоянд.

15. Иҷозати ба комиссариатҳои ҳарбӣ даромадани намояндагони мақомоти иҷроияи маҳаллии  ҳокимияти давлатӣ ва мақомоти худидоракунии шаҳрак ва деҳот барои кор бо хуҷҷатҳои сафарбарӣ,
мудофиаи ҳудудӣ, даъвати шаҳрвандон ба хизмати ҳарбӣ ва ҳисоботӣ бо тартиби муқарраршуда дар мувофиқа бо комиссарони ҳарбӣ сурат мегирад.

16. Санҷиши вазъи омодагӣ ба сафарбарӣ ва мудофиаи ҳудудӣ дар комиссариатҳои ҳарбӣ аз ҷониби комиссияи таъсисдодаи махсуси Ситоди генералии Қувваҳои Мусаллаҳ бо ҷалби намояндагони раёсати ташкилию сафарбарии Ситоди генералии Қувваҳои Мусаллаҳ амалӣ мегардад. Санҷиш метавонад ба таври маҷмӯъ ё дар масъалаҳои алоҳида мувофиқи ҷузъиёти алоҳида тариқи нақша ва бидуни нақша гузаронида шавад.

17. Комиссариати ҳарбӣ шахси ҳуқуқӣ буда, дорои муҳр бо тасвири Нишони давлатии Ҷумҳурии Тоҷикистон мебошад ва дар бонк ҳисобномаи худро дорад.
2. ВАЗИФАҲОИ АСОСИИ КОМИССАРИАТҲОИ ҲАРБӢ
18. Вазифаҳои  асосии   комиссариатҳои  ҳарбӣ  аз  инҳо  иборат мебошанд:

- таҳияи нақшаҳои гузаронидани сафарбарӣ бо захираҳои сафарбарӣ ва нақлиётӣ, пешниҳодот оид ба масъалаҳои қонеъ кардани эҳтиёҷоти сафарбарии Қувваҳои Мусаллаҳи Ҷумҳурии Тоҷикистон, қӯшунҳо ва воҳидҳои дигари ҳарбӣ аз ҳисоби захирахои маҳаллӣ бо дар назар доштани имкониятҳои вилоят, шаҳр, ноҳия ва воҳидҳои дигари маъмурию ҳудудии ба онҳо баробаркардашуда, инчунин такмил додани пойгоҳи густариши сафарбарӣ;

- иҷро намудани супоришҳои сардори Ситоди генералии Қувваҳои Мусаллаҳ - муовини якуми вазири мудофиаи Ҷумҳурии Тоҷикистон, дархостҳои командирони қисмҳои ҳарбӣ вобаста ба таъиноти захираҳои
сафарбарӣ барои то ба охир пурра намудани Қуввахои Мусаллаҳи Ҷумҳурии Тоҷикистон, қӯшунҳо ва воҳидҳои дигари ҳарбӣ;

- дар якҷоягӣ бо мақомоти иҷроияи маҳаллии ҳокимияти давлатӣ ва мақомоти худидоракунии шаҳрак ва деҳот амалӣ кардани даъват, нақшаи сафарбарӣ, даъват ва фиристонидани   шаҳрвандони   дар   эҳтиёт қарордошта, таҳвили техника ба қисмҳои ҳарбӣ тибқи амри Президенти Ҷумҳурии Тоҷикистон дар муҳлат ва нишондоде, ки дар нақша ва супоришҳои сафарбарӣ муқаррар шудааст;

- таҳияи нақшаи мудофиаи ҳудудӣ дар якҷоягӣ бо мақомоти иҷроияи маҳаллии ҳокимияти давлатӣ ва шахсони дигари масъул;

- ҳар семоҳа гузаронидани машғулияту тамринҳо бо ҷалби қувва ва воситаҳои мудофиаи ҳудудӣ;

- дақиқкорӣ, санҷиши қувва ва воситаҳои мудофиаи ҳудудӣ, нақшаҳои ҳифз ва мудофиаи иншооти муҳими давлатӣ;

- якҷо  бо  мақомоти иҷроияи маҳаллии  ҳокимияти давлатӣ ва мақомоти худидоракунии шаҳрак ва деҳот ташкил ва гузаронидани корҳои  маънавию  равоншиносӣ  бо  таъмини  захираҳои  сафарбарӣ (шаҳрвандони дар эҳтиёт қарордошта);

- тибқи  нақшаи  сафарбарӣ  пуррагардонии  босифати  Қувваҳои Мусаллахи Ҷумҳурии Тоҷикистон, қӯшунҳо ва воҳидҳои дигари ҳарбӣ бо шаҳрвандони дар эҳтиёт қарордошта ва техникаҳои нақлиётӣ;

- ба шаҳрвандони дар эҳтиёт қарордошта ва роҳбарони ташкилотҳои дорои воситаҳои нақлиётӣ супоридани ҳидоятномаи сафарбарӣ ва нарядҳо барои амалҳо ҳангоми сафарбарӣ дар давраи вазъияти ҷангӣ ва ҳолати ҷанг;

- мусоидат намудан ба ташкилотҳо дар банақшадарории тайёрии техника ҷиҳати таҳвили онҳо ба   Қувваҳои   Мусаллаҳи  Ҷумҳурии Тоҷикистон, қӯшунҳо ва воҳидҳои дигари ҳарбӣ ҳангоми сафарбарӣ ва
амалӣ намудани уҳдадориҳои ҳарбӣ-нақлиётӣ;

- дар якҷоягӣ бо мақомоти ваколатдор дар соҳаи алоқа таъмини қабули шабонарӯзии барқияҳо тавассути  воситаҳои  сайёрии алоқаи "Сафарбарӣ", инчунин иштирок дар таҳияи тартиби истифодабарии
шабакаҳои алоқа ҳангоми ҳолатҳои фавқулода ва дар давраи сафарбарӣ;

- якҷо бо раёсати бозрасии давлатии автомобилии Вазорати корҳои дохилии  Ҷумҳурии  Тоҷикистон  ва  мақомоти  дигари  амаликунанда санҷиши давлатии ҳолати техникии воситаҳои нақлиёт гузаронидани
муоинаи   давлатии   техникии   воситаҳои   нақлиёти   тибқи   рӯйхати комиссариатҳои ҳарбӣ гирифташуда, ки барои сафарбарӣ ба Қувваҳои Мусаллаҳи Ҷумҳурии Тоҷикистон, қӯшунҳо ва воҳидҳои дигари ҳарбӣ пешбинӣ шудаанд;

- гузаронидани машғулиятҳои амалӣ-назариявӣ бо мутахассисони мақомоти   бақайдгирии   ҳарбӣ   ва   шахсони  дигари   мутасаддӣ  дар ташкилотҳо,   корхонаву   муассисаҳо   оид   ба   сафарбарӣ   ва   даъват вобасташуда;

- бо тартиби муқарраргардида талаб карда гирифтани маълумот аз мақомоти худидоракунии шаҳрак ва деҳот, ташкилоту муассисаҳо ва корхонаҳо бо мақсади муайян намудани тайёрии сафарбарӣ, баҳисобгирии
ҳарбӣ, банақшагирии чорабиниҳо ва дар давраи ҷанг таъсис додани нуқтаҳои таълимии омӯзиши умумии ҳарбии шаҳрвандон;

- ташкил ва гузаронидани чорабиниҳо оид ба бақайдгирии ибтидоии ҳарбии шаҳрвандон;

- якҷо бо раисони мақомоти худидоракунии шаҳрак ва деҳот ташкил ва гузаронидани даъвати шаҳрвандони дар эҳтиёт қарорнадошта ба хизмати ҳарбӣ, инчунин ташкил ва амалӣ намудани даъвати шаҳрвандони ба эҳтиёт дохилшуда ба хизмати ҳарбӣ бо додани рутбаи ҳарбии афсарӣ ба онҳо;

- тариқи ихтиёрӣ интихоб намудани номзадҳо ҷиҳати ба хизмати ҳарбӣ дохил  шудан  аз  ҳисоби  шаҳрвандони  дар  хизмати  ҳарбӣ қарорнадошта, инчунин барои даъват ба ҷамъомадҳои ҳарбӣ;

- якҷо бо мақомоти иҷроияи маҳаллии ҳокимияти давлатӣ ва мақомоти худидоракунии шаҳрак ва деҳот таъмини саривақтии ташкил ва гузаронидани  чорабиниҳои  муоинаҳои  тиббии  шаҳрвандон  ҳангоми даъват ба хизмати ҳарбӣ ё дохил шудан ба хизмати ҳарбӣ ва даъват ба ҷамъомадҳои харбӣ;

- ташкил ва гузаронидани чорабиниҳо оид ба муайянсозии ихтисоси ҳарбӣ вобаста ба вазъи рӯҳӣ ва касбу ҳунарашон ва интихоб намудани шаҳрвандоне, ки бояд ба қайди ибтидоии ҳарбӣ гузошта шаванд ва
шаҳрвандоне, ки тариқи ихтиёрӣ ба хизмати ҳарбӣ дохил мешаванд, инчунин амалисозии чорабиниҳо оид ба муайянсозии ихтисоси ҳарбии шаҳрвандоне, ки бояд ба хизмати ҳарбӣ даъват шаванд;

- мусоидат ва расонидани   ёрии амалӣ ба муассисаҳои таҳсилоти миёнаи умумӣ, муассисаҳои  таҳсилоти   ибтидоӣ   ва   миёнаи   касбӣ, иттиҳодияҳои ҷамъиятӣ дар гузаронидани тайёрии ҳатмӣ ва ихтиёрии шаҳрвандон ба хизмати ҳарбӣ;
- интихоби шаҳрвандон барои дохил шудан ба муассисаҳои таълимии ҳарбии таҳсилоти касбӣ, инчунин муассисаҳои тақсилоти миёнаи умумӣ бо барномаи иловагие, ки максади тайёрии шаҳрвандони ноболиғро ба хизмати ҳарбӣ доранд;

- ба мақомоти ҳифзи ҳуқуқ пешниҳод намудани маълумот оид ба шаҳрвандон, ки аз даъват ба хизмати ҳарбӣ саркашӣ намудаанд ва худсарона қисми ҳарбиро тарк намудаанд;

- бақайдгирии ҳарбии шаҳрвандоне, ки ба хизмати ҳарбӣ даъват мешаванд, дар эҳтиёт қарор доранд, ба эҳтиёт дохил нашудаанд ва ба хизмати ҳарбӣ даъват намешаванд, вале уҳдадоранд дар қайди ҳарбӣ бошанд,  инчунин бақайдгирии воситаҳои нақлиётии ташкилотҳо ва воситаҳои нақлиёти шахсии шаҳрвандон, автомобилҳои бо воситаҳои алоқа таҷҳизонидашуда, ки метавонанд дар давраи ҷанг барои Қувваҳои Мусаллаҳи Ҷумҳурии Тоҷикистон, қӯшунҳо ва воҳидҳои дигари ҳарбӣ истифода бурда шаванд ва амалӣ кардани назорати бақайдгирии онҳо дар ташкилотҳо, новобаста аз шакли моликияташон;

- ба расмият даровардани батаъхирандозии шаҳрвандони Ҷумҳурии Тоҷикистон аз даъват ба хизмати ҳарбӣ;

- омода намудани мавод барои санҷишҳои аз ҷониби Кумитаи давлатии амнияти миллии Ҷумҳурии Тоҷикистон гузаронидашаванда ва интихоби шаҳрвандони дар эҳтиёт қарордошта, ки бояд ба хизмати ҳарбӣ даъват шаванд, инчунин шаҳрвандон барои қабул ба хизмати ҳарбӣ дар Қувваҳои Мусаллаҳи Ҷумҳурии Тоҷикистон, қӯшунҳо ва воҳидҳои дигари ҳарбӣ ва барои дохил шудан ба таҳсил дар муассисаҳои таълимии ҳарбии таҳсилоти касбӣ;

- пешбурди бақайдгирии шаҳрвандони дар эхтиёт қарордоштае, ки дар амалиёти ҷангӣ баҳри ҳифзи Ватан ё дар ҳудуди давлати дигар дар бартараф намудани оқибатҳои фалокат, садама дар минтақаҳои ҳолатҳои
фавқулода иштирок намудаанд, ташкили корҳо барои ҳавасмандгардонии онҳо;

- ҳамкорӣ бо мақомоти иҷроияи маҳаллии ҳокимияти давлатӣ ва мақомоти худидоракунии шаҳрак ва деҳот, воситаҳои ахбори омма доир ба масъалаҳои ҳифзи иҷтимоӣ-ҳуқуқии хизматчиёни ҳарбӣ, шаҳрвандони аз хизмати ҳарбӣ рухсатшуда ва аъзои оилаи онҳо;

- расонидани кумак ба шаҳрвандони аз хизмати ҳарбӣ рухсатшуда ва шахсони дигар,  ҷиҳати кофтукови  ҳуҷҷатҳои дар бойгонибуда,  ки иштироки онҳо ва аъзои оилаи онҳоро дар Ҷанги Бузурги Ватанӣ,
амалиётҳои ҷангӣ дар ҳудуди давлатҳои дигар ва амалиётҳои дигари ҳарбӣ тасдиқ мекунанд, инчунин ҳуҷҷатҳои дахлдори зарурӣ ҳангоми ҳалли масъалаҳо ба муқаррар намудани сабабҳои захмдоршавӣ, саросебзадагӣ, маъюбшавӣ ё бемории ба адои хизмати ҳарбӣ вобастабуда;

- огоҳ намудани аъзои оилаҳо, ё ин ки хешовандони хизматчиёни ҳарбие, ки ҳангоми адои хизмати ҳарбӣ фавтида ё ҳалок шудаанд;

- мусоидат ва расонидани кумак дар ташкил ва гузаронидани маросими дафни хизматчиёни ҳарбӣ дар ҷойҳои гарнизони ҳарбӣ ҷойгир набуда, инчунин хизматчиёни ҳарбӣ ва нафақахӯрони Вазорати мудофиаи
Ҷумҳурии Тоҷикистон, вазорату идораҳои дигар, ки дар онҳо тибқи қонун хизмати ҳарбӣ пешбинӣ шудааст;

- иштирок дар фаъолияти муштараки мақомоти худидоракунии шаҳрак ва деҳот ва созмонҳои ҷамъиятӣ оид ба ҷустуҷӯ ва абадӣ гардонидани хотираи онҳое, ки барои ҳифзи Ватан ҳалок шудаанд;

- иштирок дар корҳои тарбияи ҳарбӣ-ватандӯстии аҳолӣ ва пеш бурдани корҳои тарғиботию ташвиқотӣ бо мақсади ихтиёран сафарбар шудани шаҳрвандон ба хизмати ҳарбӣ;

- ташкили корҳои таъминоти нафақавӣ ва хизматрасонии иҷтимоии шахсони аз хизмати ҳарбӣ рухсатшуда ва аъзои оилаҳои онҳо, таъини нафақа, кумакпулӣ ва ҷубронпулӣ барои шахсони мазкур, ки мувофиқи қонунгузории Ҷумҳурии Тоҷикистон пешбинӣ шудааст;

- ташкил ва амалӣ намудани чорабиниҳо оид ба масъалаҳои таъмини
нафақае, ки ба нафақахӯрон-хизматчиёни ҳарбӣ ва ба аъзои оилаҳои онҳо
муқаррар шудааст.
3. ҲУҚУҚ, УҲДАДОРӢ, МАСЪУЛИЯТ ВА ВАЗИФАИ КОМИССАРИ ҲАРБӢ
19. Комиссарони ҳарбии   Вилояти Мухтори Кӯҳистони Бадахшон, вилоятҳо, шаҳри Душанбе ва шаҳру ноҳияҳои тобеи ҷумҳурӣ дар тобеияти сардори Ситоди генералии Қувваҳои Мусаллаҳ - муовини якуми вазири
мудофиаи Ҷумҳурии Тоҷикистон қарор дошта, сардори бевоситаи ҳайати шахсии комиссариатҳои ҳарбии тобеи худ мебошанд ва уҳдадориҳои мансабии онҳоро муайян менамоянд.

20. Комиссарони   ҳарбии   шаҳрӣ   (минтақавӣ)   ва   ноҳиявӣ   ба комиссарони ҳарбии Вилояти Мухтори Кӯҳистони Бадахшон, вилоятҳо, шаҳри Душанбе ва шаҳру ноҳияҳои тобеи ҷумҳурӣ тобеъ буда, сардори бевоситаи ҳайати шахсии комиссариатҳои ҳарбии худ мебошанд, инчунин уҳдадориҳои мансабии ҳайати шахсии зертобеъро муайян менамоянд.

21. Ҳуқуқи комиссари ҳарбӣ:

- дар доираи ваколати худ фармоишҳо медиҳад;

- дар ҷаласаҳои мақомоти иҷроияи махдллии ҳокимияти давлатӣ ва мақомоти худидоракунии шаҳрак ва деҳот, комиссияи онҳо доир ба масъалаҳои мудофиа иштирок менамояд;

- дар мувофиқа бо мақомоти иҷроияи маҳаллии ҳокимияти давлатӣ ва мақомоти худидоракунии шаҳрак ва деҳот барои тақвияти фаъолияти комиссариати ҳарбӣ ҷиҳати омодагӣ ба иҷрои чорабиниҳои сафарбарӣ дастгоҳи марказиро ҷалб менамояд;

- мутобиқи қонунгузории Ҷумҳурии Тоҷикистон оид ба ҳуқуқвайронкунии маъмурӣ таъмини риояи   қоидаҳои  баҳисобгирии ҳарбии  шаҳрвандони  ба  қайди  ибтидои  ҳарби  гузошташаванда  ва шаҳрвандони дар эҳтиётбударо амалӣ менамояд ва чораҳо меандешад;

- ба ҷавобгарии маъмурӣ кашидани шаҳрвандон тибқи қонунгузории Ҷумҳурии Тоҷикистон;

- барои аз ҷониби шаҳрвандон риоя накардани талаботи санадҳои меъёрии ҳуқуқӣ дар самти уҳдадорихои хизмати ҳарбӣ маводро ба мақомоти ҳифзи ҳуқуқ пешниҳод менамояд.

22. Комиссари ҳарбӣ уҳдадор аст:

- Конститутсия, санадҳои қонунгузорӣ ва дигар санадҳои меъёрии ҳуқуқии Ҷумҳурии Тоҷикистон, талаботи Низомномаи мазкур, санадҳои меъёрии дохилиидоравии Вазорати мудофиаи Ҷумҳурии Тоҷикистон,
дастуру фармоишҳои вазири мудофиа ва сардори Ситоди генералии Қувваҳои  Мусаллаҳ -  муовини  якуми  вазири  мудофиаи  Ҷумҳурии Тоҷикистонро риоя намояд;

- иҷрои нақшаи гузаронидани сафарбарии захираҳои инсонӣ ва нақлиётиро дар минтақаҳои хизматрасонӣ таъмин намуда, онро сари вақт дақиқ намояд;

- иҷрои нақшаи минтақавӣ (ноҳияви)-и мудофиаи ҳудудиро таъмин намуда, онро сари вақт дақиқ намояд;

- ҷиҳати манзур намудан ба мақомоти иҷроияи маҳаллии хокимияти давлатӣ оид ба масъалаҳои қонеъ гардонидани эҳтиёҷоти сафарбарии Қувваҳои Мусаллаҳи Ҷумҳурии Тоҷикистон, қӯшунҳо ва воҳидҳои дигари
ҳарбӣ ҳангоми эълони сафарбарӣ дар муҳлат ва ҳаҷме, ки бо вазифаҳои сафарбарӣ, инчунин нақшаи даъват барои ҷамъомадҳои ҳарбӣ муайян шудаанд, пешниҳодҳоро таҳия намояд;

- иҷрои чорабиниҳои мукаммалгардонии пойгоҳҳои густаришдиҳии сафарбарии комиссариати ҳарбиро ташкил намояд;

- ба корҳо оид ба афзудани захираҳои инсонӣ ва нақлиётӣ бо мақсади пуррагардонии кафолатнок ва босифати Қувваҳои Мусаллахи Ҷумҳурии Тоҷикистон, қӯшунҳо ва воҳидҳои дигари ҳарбӣ тибқи нақшаи сафарбарӣ роҳбарӣ намояд;

- ҳамкории комиссариати ҳарбиро бо мақомоти иҷроияи маҳаллии ҳокимияти давлатӣ ва мақомоти худидоракунии шаҳрак ва деҳот, бо ташкилотҳое, ки дар ҳудуди хизматрасонии комиссариати ҳарбӣ қарор
доранд, инчунин ҷузъу томҳо ва қисмҳои ҳарбии пуррагардонидашуда ташкил намояд;

- дар корҳои тарбиявии ҳарбӣ-ватандӯстии аҳолӣ ва тартиботии хизмати ҳарбӣ дар байни онҳо иштирок намояд;

- гузаронидани санҷишҳои маҷмӯии мақомоти худидоракунии шаҳрак ва деҳот, корхонаву муассисаҳо ва ташкилотҳоро дар масъалаҳои тайёрии сафарбарӣ, мудофиаи ҳудудӣ, бақайдгирии ҳарбӣ ва интихобкунӣ ташкил намуда, бевосита дар онҳо иштирок намояд;

- ташкили чорабиниҳоро оид ба ҳавасмандгардонии шаҳрвандони дар эҳтиёт қарордошта таъмин намояд;

- муроҷиати хизматчиёни ҳарбӣ, хизматчиёни давлатии маъмурӣ, аъзои оилаи онҳо, инчунин дигар шахсони воқеӣ ва ҳуқуқӣ оид ба масъалаҳои ба ваколати комиссари ҳарбӣ вобаста баррасӣ намояд;

- таъмини иҷрои санадҳои меъёрии ҳуқуқии Ҷумҳурии Тоҷикистонро оид ба масъалаҳои мудофиа дар мақомоти иҷроияи маҳаллии ҳокимияти давлатӣ, мақомоти худидоракунии шаҳрак ва деҳот, корхонаву муассисаҳо ва ташкилотҳо, новобаста аз шакли моликияташон амалӣ намояд;

- пешниҳоди босифат, саривақтии ҳисобот ва дигар гузоришҳоро мутобиқи  ҳуҷҷатҳои  дастурдиҳандаи  Вазорати  мудофиаи  Ҷумҳурии Тоҷикистон ва Ситоди генералии Қувваҳои Мусаллаҳ таъмин намояд;

- чорабиниҳоро доир ба ҳифзи сирри давлатӣ амалӣ намуда, барои ташкили дурусти реҷаи махфият, пеш бурдани коргузории махфӣ ва сафарбарӣ шароит фароҳам оварад;

- оид ба тайёрии касбии хайати шахсии комиссариати ҳарбӣ чораҳо андешад;

- санҷишҳо гузаронад ва ҳолати омодагии ҷангӣ, сафарбарӣ ва фаъолияти хизматии комиссариати ҳарбиро таҳлил намуда, чораҳои такмили онҳоро муайян намояд;

- чораҳо оид ба ташкил ва гузаронидани машқу тамринҳоро бо ҳайати
шахсии комиссариати ҳарбӣ амалӣ намояд;

- ба омодагӣ ва тарбияи ҳайати шахсии комиссариати ҳарбӣ бо дар назар доштани сифатҳои корӣ ва маънавӣ-равонӣ хизматчиёни ҳарбии зертобеон ва шахсони ғайринизомӣ роҳбарӣ намояд;

- интизоми ҳарбию меҳнатӣ ва вазъи баланди маънавӣ-равонии ҳайати шахсиро дар сатҳи баланд нигоҳ дорад;

- мунтазам вазъи интизоми ҳарбию меҳнатиро дар комиссариати ҳарбӣ таҳлил намуда, доир ба пешгирии  ҷинояткориҳо,  ҳодисаву, вайронкуниҳои интизоми харбӣ, инчунин оид ба роҳ надодан ба ҳолатҳои
ҳалокшавӣ ва ҷароҳатбардорӣ дар байни ҳайати шахсӣ чораҳо андешида, доир ба ходисаҳо ва ҷиноятҳои аз ҷониби зертобеон содирнамуда ба роҳбарияти болоӣ гузориш диҳад;

- дар асоси қарори раисони вилоятҳо, шаҳру ноҳияҳо ва нақшаи чорабиниҳо қабл аз 4-5 моҳ даъвати шаҳрвандон ба хизмати ҳарбӣ гузаронидани омӯзиши шаҳрвандони синну соли даъватиро баҳри омода
намудани онҳо ба хизмати ҳарбӣ анҷом диҳад;

- ҳангоми иҷрои вазифаҳои хизмати ҳарбӣ, кор бо силоҳ, лавозимоти ҷангӣй ва техникаи ҳарбӣ, гузаронидани машғулиятҳои тирпарронӣ, машқукорҳо иҷро намудани талаботи бехатариро аз ҷониби хизматчиёни ҳарбии зертобеъ таъмин намояд;

- иҷрои чорабиниҳои таъминоти нигоҳдории силоҳ ва лавозимоти ҷангии ҳайати шахсии комиссариати ҳарбиро ташкил намояд;

- вақти   хизматиро   муқаррар   намуда,   тартиби   дохилиро  дар комиссариати ҳарбӣ нигоҳ дорад;

- ба интихоб ва ҷобаҷогузории кадрҳо дар комиссариати ҳарбӣ роҳбарӣ намояд;

- ҳифзи бино ва иншооти комиссариати ҳарбиро ташкил карда, таъмини хизмати дохилиро амалӣ намуда, рафти хизмати посбонии дастаи шабонарӯзиро шахсан санҷиш намояд;

- ба фаъолияти молиявию хоҷагидории комиссариати ҳарбӣ роҳбарӣ карда, дурустии хароҷоти воситаҳои молию пулиро таъмин намояд;


- иҷрои талаботи бехатарии зидди сухтор, нигоҳдорӣ ва дуруст истифода бурдани бинову иншоот ва ҳудуди ба комиссариати ҳарбӣ вобастабударо таъмин намояд.

23. Комиссари ҳарбӣ масъул аст:

- барои   ташкил,   нигоҳдории   омодагии   ҷангӣ   ва   сафарбарии комиссариати ҳарбӣ;

- оид ба иҷрои вазифаҳои ба зимаи комиссариати ҳарбӣ гузошташуда;

- барои ташкили тайёрии командирӣ, тарбия, интизоми ҳарбӣ ва омодагии маънавӣ-равонии ҳайати шахсии ба ӯ зертобеъ;

- оид ба ҳолат ва нигоҳдории силоҳ, техникаи ҳарбӣ, арзишхои моддӣ, намунаи варакаҳои муҳими баҳисобгирӣ ва ҳуҷҷатҳои таҳияшудаи дар фаъолияти ҳамарӯзаи комиссариати ҳарбӣ ба рохбарӣ гирифташуда;

- барои  тайёр  намудани  дастгоҳи  тақвиятдиҳандаи  фаъолияти комиссариати ҳарбӣ ва пойгоҳҳои густариши сафарбарии он;

- барои таъминоти тиббӣ, молиявӣ, ҳуқуқию иҷтимоӣ ва маишии ҳайати шахсӣ.

4. ТАЪМИНОТИ МОДДӢ, ТЕХНИКӢ, МОЛИЯВӢ ВА НАМУДҲОИ
ДИГАРИ ТАЪМИНОТИ КОМИССАРИАТҲОИ ҲАРБӢ
24. Таъминоти   моддӣ,  техникӣ,   молиявӣ  ва  намудҳои  дигари таъминоти комиссариатҳои ҳарбӣ аз ҷониби Вазорати мудофиаи Ҷумҳурии Тоҷикистон, инчунин аз ҳисоби маблағҳои буҷетии мақомоти иҷроияи
маҳаллии ҳокимияти давлатӣ, мақомоти худидоракунии шаҳрак ва деҳот дар доираи маблағҳо ва тартиби муқаррарнамудаи қонуни Ҷумҳурии Тоҷикистон дар бораи буҷети давлатии Ҷумҳурии Тоҷикистон барои соли
дахлдор амалӣ карда мешавад.

25. Вазорати  мудофиаи   Ҷумҳурии  Тоҷикистон   комиссариатҳои ҳарбиро бо силоҳ, лавозимоти ҷангӣ ва техникаи ҳарбӣ таъмин менамояд.

26. Мақомоти иҷроияи маҳаллии ҳокимияти давлатӣ, мақомоти худидоракунии шаҳрак ва деҳот:

- комиссариатҳои ҳарбиро бо биноҳои хизматӣ, иншооти хоҷагии ёрирасони дорои лавозимоту молу мулки зарурӣ, биноҳои дорои нуқтаҳои идоракунӣ, биноҳои барои нуқтаҳои даъвату ҷамъомади махсус
таҷҳизонидашуда, асбобҳои таҷҳизотӣ ва амволи тиббӣ, ки барои муоинаи тиббӣ заруранд, воситаҳои техникӣ барои гузаронидани чорабиниҳои вобаста ба вазъи рӯҳӣ ва касбу ҳунарашон интихоб намудани шаҳрвандон
таъмин менамояд;

- таъмири ҷорӣ ва асосии бинову иншооти барои комиссариатҳои ҳарбӣ ҷудошударо амалӣ намуда, ҳамчунин ҳаққи хизматрасониҳои коммуналиро пардохт менамояд;

- дар асоси пешниҳоди ҳуҷҷатҳо маблағҳо ҷудо менамоянд:

- ҳамкориро бо ташкилотхо, дастгоҳи тақвиятдиҳандаи фаъолияти комиссариати ҳарбӣ, ҷиҳати такмилдиҳӣ ва истифодабарии пойгоҳҳои густариши сафарбарӣ таъмин менамояд;

- ба ташкилотҳои алоқа, алоқаи симии шаҳриву ноҳиявӣ барои аз тарафи комиссариатҳои ҳарбӣ истифода намудани ҳамаи намудҳои алоқа (телефонӣ, телеграфӣ, радиоӣ, роҳҳои бевосита ва хатҳои алоқа) ва дар ҳолати дуруст нигоҳ доштани онҳо мусоидат менамояд;

- барои истифодабарии воситаҳои нақлиёт аз ҷониби корхонаҳо, ҷиҳати ҳамлу нақли шаҳрвандоне, ки ба хизмати ҳарбӣ, нуқтаҳои ҷамъомад ва бо мақсади гузаронидани машқу тамринҳои густариши
сафарбарӣ, инчунин чорабиниҳои сафарбарӣ ва мудофиаи ҳудудӣ даъват шудаанд, корҳоро ташкил менамояд;

- дар якҷоягӣ бо комиссариатҳои ҳарбӣ шаҳрвандонро ҳамчун мутахассис дар Кумитаи марказии ташкилоти ҷамъиятии мададгори мудофиа барои Қувваҳои Мусаллаҳ омода менамояд;

- корҳои таблиғотиву ташвиқотиро бо намояндагон ҷиҳати даъвати шаҳрвандон ба хизмати ҳарбӣ анҷом медиҳад;

- пардохти хароҷоти сафари ҳайати тиббӣ ва кормандони техникиро дар давраи ба қайди ибтидоии ҳарбӣ гузоштани шаҳрвандон ва даъват ба хизмати ҳарбӣ таъмин менамояд;

- хизматчиёни   ҳарбии  комиссариатҳои   ҳарбиро   тибқи   меъёри муқаррарнамудаи   қонунгузории   Ҷумҳурии  Тоҷикистон   бо   биноҳои истиқоматӣ ва воситаҳои нақлиёти хизматӣ таъмин намояд;

- пардохти музди меҳнат ва таъминоти дигари молиявии комиссариати ҳарбиро таъмин менамояд.

Мақомоти иҷроияи маҳаллии ҳокимияти давлатӣ, мақомоти худидоракунии шаҳрак ва деҳот ҳуқуқ доранд ба комиссариатҳои ҳарбӣ ҳисоботи хароҷоти маблағҳои пулиро, ки ҷудо намудаанд, талаб намоянд.

5. МУҚАРРАРОТИ ХОТИМАВӢ
27. Комиссарони ҳарбии Вилояти Мухтори Кӯҳистони Бадахшон, вилоятҳо, шаҳри Душанбе, шаҳру ноҳияҳои тобеи ҷумҳурӣ, комиссариатҳои ҳарбии минтақавӣ, шаҳрӣ ва ноҳиявӣ, барои риоя накардани талаботи Низомномаи мазкур мутобиқи қонунгузории Ҷумҳурии Тоҷикистон ба ҷавобгарӣ кашида мешаванд.

